
Annwyl Bawb...
(Llythyr Paul at y Colosiaid_2)

1 Llythyr gan Paul, wedi fy newis gan Dduw yn gynrychiolydd personol i’r Meseia Iesu. A’r brawd Timotheus hefyd,
2 At bobl Dduw yn Colosae sy'n ddilynwyr ffyddlon i’r Meseia: 
Dw i’n gweddïo y byddwch chi’n profi’r haelioni rhyfeddol a’r heddwch dwfn mae Duw ein Tad yn ei roi i ni.(1:1-2)
Rydym wedi dysgu’n barod bod Paul wedi ei ddewis yn arbennig gan Dduw i wneud gwaith iddo ar y ddaear. Ar ddechrau ei lythyr at y Cristnogion yn Colosae pwysleisiodd Paul bod ganddo awdurdod; nid ‘rhywun rhywun’ oedd yn sgwennu atyn nhw, ond cynrychiolydd personol i’r Meseia Iesu.
Pam fod o’n bwysig bod Paul yn disgrifio ei hun fel hyn?

Nid brawd cig a gwaed Paul oedd Timotheus, ond ei frawd ‘yn y ffydd’. Dyma’r ffordd mae Cristnogion weithiau yn sôn am bobl eraill sy’n credu yr un peth â nhw am Iesu Grist. Mae’r Beibl yn dweud fod pob Cristion yn blentyn i Dduw, felly mae’n dilyn fod Cristnogion yn ‘frodyr’ a ‘chwiorydd’ i’w gilydd. 

Sut ddyn oedd Timotheus?                                          
 2 Dim ond pethau da oedd gan Gristnogion Lystra ac Iconium i’w dweud am Timotheus, 3 felly roedd Paul am iddo fynd gyda nhw ar y daith. (Actau 16:1)
Dyna pam dw i'n anfon Timotheus atoch chi – mae e’n fab annwyl i mi yn yr Arglwydd, a dw i’n gallu dibynnu'n llwyr arno. Bydd yn eich atgoffa chi sut dw i’n ymddwyn a beth dw i’n ei ddysgu am y Meseia Iesu. (1 Corinthiaid 4:17)

Does gen i neb tebyg i Timotheus. Mae’n teimlo’n union fel dw i'n teimlo – mae ganddo’r fath gonsýrn drosoch chi. 21 Poeni amdanyn nhw eu hunain mae pawb arall, dim am beth sy'n bwysig i Iesu Grist. 22 Ond mae Timotheus yn wahanol, mae wedi profi ei hun yn wahanol. Mae wedi gweithio gyda mi dros y newyddion da, fel mab yn helpu ei dad. (Philipiaid 2:20-22)

Dw i am i chi wybod fod ein brawd Timotheus wedi cael ei ryddhau o garchar. (Hebreaid 13:23)
     Dewis 5 gair o’r rhestr isod sy’n addas i ddisgrifio Timotheus:
Diog    di-hid    gweithgar    diwyd    cydwybodol               

Dewr    hunanol    dibynadwy    ffyddlon    llwfr

Un arwydd sicr bod rhywun yn Gristion ydy bod ei gymeriad a’i flaenoriaethau yn newid er gwell wrth iddo (neu iddi) ddysgu mwy am Iesu a rhoi mwy o le iddo yn ei fywyd. 
Roedd Timotheus yn dilyn Iesu, y Meseia, yn ffyddlon. Fel dilynwyr ffyddlon mae Paul yn cyfeirio at y Cristnogion yn Colosae; ond er mwyn dal ati i fod  yn ffyddlon rhaid glynu’n dynn at wirionedd yr efengyl – a helpu’r Colosiaid i osgoi credu celwydd oedd bwriad Paul yn ei lythyr. 

